
 
 

CYNGHRAIR POBL HŶN CYMRU – PAPUR SEFYLLFA POLISI AR 

WASANAETHAU GOFAL CYMDEITHASOL YNG NGHYMRU 

Cyd-destun 

Mae tua 60,000 o bobl hŷn, neu 10% yn fras o’r rheiny dros 65 oed, yn derbyn gofal 
a chymorth bob dydd trwy wasanaethau cymdeithasol, a gyflwynir yn llwyddiannus 
ledled Cymru, yn y rhan fwyaf o achosion. Yn ychwanegol, mae tua 90,000 o ofalwyr 
anffurfiol sy’n gofalu am ŵyr neu wragedd, perthnasau a ffrindiau am fwy na 50 awr 
yr wythnos. Mae llawer o ofalwyr yn bobl hŷn, hefyd.  

Cyflwynwyd Deddf Gwasanaethau Cymdeithasol a Llesiant (Cymru) 2014 ym mis 
Ebrill 2016 ac addawyd y byddai’n cael effaith hanfodol ar ddarpariaeth gofal 
cymdeithasol yng Nghymru. Mae’r Ddeddf yn mynnu ac yn cefnogi ymagwedd 
newydd sy’n adeiladu ar gryfderau presennol, ond gyda’r nodweddion hyn:   

• llais cryf a rheolaeth wirioneddol ar gyfer yr unigolyn: gweithio gyda phobl 
i ddod o hyd i ffyrdd o gyflawni eu deilliannau dymunol yn gysylltiedig â 
fframwaith deilliannau cenedlaethol  

• modelau gwasanaeth newydd: hyrwyddo arloesi, crynhoi adnoddau 
cymunedol a hyrwyddo mentrau cymdeithasol a sefydliadau a arweinir gan 
ddefnyddwyr      

• gwasanaethau ataliol: haen newydd o wasanaethau i gynorthwyo adferiad a 
gwasanaethau gwybodaeth, cyngor a chymorth cynhwysfawr i atal / gohirio’r 
angen am ofal rheoledig   

• symlrwydd: gwneud systemau (e.e. asesu a chynllunio gofal) yn fwy 
hygyrch, gan leihau cymhlethdod  

• integreiddio: gweithio ar draws ffiniau proffesiynol a sefydliadol i gyflawni’r 
deilliannau gorau  

• proffesiynoldeb: sicrhau bod gwasanaethau’n cael eu cyflwyno gan weithle 
hyderus, sydd wedi’i hyfforddi’n dda  

• diogelwch: cryfhau diogelu a gwella trefniadau pontio ar adegau allweddol.          

Er bod gan y fframwaith deddfwriaethol ar gyfer Gwasanaethau Cymdeithasol y 
potensial i gyflwyno gwasanaeth gofal da i bobl hŷn a’u gofalwyr os caiff ei roi ar 
waith yn llawn, ac yn parhau i gael ei addasu a’i wella trwy reoliadau a’r Cod Ymarfer 
statudol, mae dau fater sylfaenol y mae angen mynd i’r afael â nhw, h.y. bodloni’r 
galw a’r cyllid.  

Galw 

Cydnabyddir bod gofynion a phwysau ar ofal cymdeithasol o ran poblogaeth sy’n 
heneiddio. Mae hyn yn cynnwys mwy o bobl â chyflyrau cronig, mwy o achosion o 
ddementia a phroblemau iechyd meddwl eraill. Ceir lefelau uwch o anabledd, 
problemau symudedd ac eiddilwch, yn ogystal â risg uwch o gwympiadau a mwy o 
risg o fynd i’r ysbyty. Mae angen mwy o gymorth ar bobl hŷn â thasgau hunanofal ac 
mae mwy o bobl hŷn yn byw ar eu pen eu hunain ac yn dioddef unigrwydd ac 



 
ynysigrwydd. Ni ddylid gweld y tueddiadau hyn yn rhwystr rhag cyflwyno 
gwasanaethau effeithiol sy’n bodloni gofynion na chael eu dirnad fel “bai pobl hŷn”. 
Trwy’r Asesiad statudol o Anghenion y Boblogaeth, mae’n ofynnol i Gynghorau a’u  
partneriaid flaenoriaethu a chynllunio cyflwyno gofal cymdeithasol i bobl hŷn, eu 
gofalwyr a grwpiau cleientiaid eraill.   

Cyllid 

Yn 2018-19, gwariodd Cynghorau £625 miliwn ar wasanaethau cymdeithasol ar 
gyfer pobl sy’n 65 oed ac yn hŷn yng Nghymru. Mae problem sylweddol ac 
anghynaliadwy ag ariannu gwasanaethau cymdeithasol yng Nghymru. Er bod 
cyllidebau gwasanaethau cymdeithasol Cymru wedi cael eu diogelu rhywfaint yn y 
blynyddoedd diwethaf, nid yw hyn wedi digwydd ar yr un gyfradd â’r galw cynyddol 
a’r pwysau o ran costau. Mae tystiolaeth yn dangos, er bod gwariant gan 
awdurdodau lleol ar wasanaethau cymdeithasol i oedolion dros y 5 mlynedd hyd at 
2019 wedi aros fwy neu lai’n wastad mewn termau gwirioneddol, mae gwariant y pen 
ar bobl hŷn wedi lleihau 13% mewn termau gwirioneddol. O gymharu â GIG Cymru, 
bu gostyngiad cymharol yng nghyllidebau Gwasanaethau Cymdeithasol Cymru dros 
yr un cyfnod, er bod y GIG yn ddibynnol ar wasanaethau cymdeithasol i leddfu 
pwysau mewn ysbytai. Mae problemau penodol o ran ariannu cartrefi gofal yn 
ddigonol ac “Mae angen diwygiadau sylweddol i alluogi’r sector i dyfu i fodloni’r 
cynnydd sylweddol disgwyliedig mewn anghenion gofal” (Yr Awdurdod 
Cystadleuaeth a Marchnadoedd, 2018). 

Beth mae COPA eisiau ei weld 

Mae’r egwyddorion a ddylai fod yn amlwg mewn unrhyw drafodaeth am ddyfodol 
gofal cymdeithasol yng Nghymru yn cynnwys: 

- Fel cymdeithas, rhaid i ni werthfawrogi gofal cymdeithasol. Mae angen parch 
a chyllid cydradd â’r GIG – partneriaid cyfartal 
 

- Mae angen cymhellion ar gyfer cydweithio gwell rhwng gwasanaethau 
cymdeithasol, tai a’r GIG – nid diwygio strwythurol costus, llafurus a diangen o 
ran “uno” â’r GIG. Rhaid buddsoddi unrhyw gyllid sydd ar gael mewn gwella 
gwasanaethau, nid ar ad-drefnu 
 

- Rhaid lleihau i’r eithaf yr angen heb ei ddiwallu a dogni argaeledd 
gwasanaethau i bobl hŷn a’u gofalwyr. Rhaid ategu hawliau statudol pobl hŷn 
a’u gofalwyr i wasanaethau yn ogystal â’u Hawliau Dynol ac Egwyddorion 
Pobl Hŷn y Cenhedloedd Unedig  
 

- Cydnabod gwerth trydydd sector bywiog a chynyddu rôl gofalwyr di-dâl  
  

- Dylai pob un o’r 22 Cyngor yng Nghymru barhau i gael y cyfrifoldeb statudol 
am gyflwyno gwasanaethau cymdeithasol yn eu hardal, dan arweiniad y 
Cynghorwyr sydd wedi’u hethol yn ddemocrataidd. Byddai’n gamgymeriad 



 
enfawr chwalu’r strwythur hwnnw a’i “gyfuno” yn y GIG sy’n atebol i 
Weinidogion Cymru yn unig.  
 

- Dylai Gwasanaethau Cymdeithasol barhau i gael eu darparu’n lleol a’u teilwra 
i anghenion eu poblogaeth leol. Mae hwn yn ased sylweddol a rhaid peidio â’i 
golli. Fodd bynnag, trwy’r fframwaith deddfwriaethol a chydweithio gwell 
rhwng Cynghorau, rydym eisiau gweld mwy o gysondeb yn y gwasanaethau 
sydd ar gael rhwng gwahanol ardaloedd. 
 

- Caiff gofal cymdeithasol ar gyfer pobl hŷn ei gyflwyno’n bennaf o ddydd i 
ddydd gan ddarparwyr y sector preifat (a busnesau bach yn bennaf) – tua 
85% o ddarpariaeth mewn cartrefi gofal ac asiantaethau gofal cartref yng 
Nghymru. Mae angen iddynt gael eu hariannu a’u cefnogi’n briodol i sicrhau 
marchnadoedd cynaliadwy – nid eu diraddio.  

- Mae cartrefi gofal a gwasanaethau gofal cartref yn darparu cymorth hanfodol i 
dros 60,000 o bobl hŷn fregus yng Nghymru a rhaid rhoi mwy o flaenoriaeth, 
cymorth a chyllid iddynt fod yn effeithlon a chost effeithiol a darparu gofal a 
chymorth a reoleiddir, o ansawdd uchel, sy’n canolbwyntio ar unigolion, i bobl 
hŷn bob amser. 
 

- Rhaid cyflymu gweithredu Deddf Gofal Cymdeithasol a Llesiant (Cymru) 2014 
yn llawn o ran pobl hŷn a’u gofalwyr trwy fodel cyllido newydd sy’n darparu’r 
adnoddau i Gynghorau gyflawni eu dyletswyddau a mynd ymhellach i fodloni 
safonau arfer gorau.  

 
- Rhaid ariannu Cynghorau i gynorthwyo pobl hŷn i fyw’n annibynnol am gyhyd 

ag y bo’n ymarferol. Rhaid i opsiynau gwasanaethau lles, ymyrraeth gynnar 
ac atal fod ar gael yn gyson ledled Cymru.  

 
- O ran cyllid a thalu am ofal, rhaid rhoi diwedd ar y gamddealltwriaeth a’r 

dryswch am ofal cymdeithasol fel gwasanaeth y codir tâl amdano, a’i 
berthynas â Gofal Nyrsio a Ariennir gan y GIG a Gofal Iechyd Parhaus. Mae 
angen eglurder llwyr i alluogi pobl i gynllunio’n effeithiol ar gyfer eu gofal 
hirdymor. Mae anghyfiawnder sylweddol yn y system ofal i bobl â dementia. 
Nid yw’n iawn eich bod yn gallu wynebu costau gofal am gannoedd o filoedd o 
bunnoedd oherwydd eich bod yn datblygu un cyflwr meddygol fel dementia, 
yn hytrach na chyflwr arall. Rydym eisiau ymdrin â’r mater hwn ar frys – nid 
oes gan bobl hŷn amser i aros yn hirach. 
 

- Rydym eisiau gweld newid cadarn a radical i’r trefniadau Talu am Ofal fel eu 
bod wedi’u seilio ar egwyddorion allweddol cyfiawnder a thegwch i ledaenu’r 
baich ariannol ar draws y boblogaeth – pa fodel ariannol bynnag a ddefnyddir. 
Rydym hefyd eisiau ymagwedd newydd i sicrhau bod Gofal Cymdeithasol yng 
Nghymru yn cael ei ariannu’n briodol. Dylid cytuno ar amserlen glir a thryloyw 
gydag ymrwymiad i weithredu o’r dyddiad cynharaf posibl ar sail drawsbleidiol 
a chynnwys cynrychiolwyr pobl hŷn o’r cychwyn. 



 
 

- Mae unigolion sy’n ariannu eu gofal eu hunain mewn cartrefi gofal yn croes-
gymorthdalu preswylwyr a ariennir gan Gyngor, a rhaid mynd i’r afael â hyn. 
Weithiau, mae ffioedd atodol yn cael eu talu neu deuluoedd yn cael eu rhoi 
dan bwysau i’w talu – pan na ddylent fod yn talu. Rhaid sicrhau bod yr arfer 
hwn yn cyd-fynd â’r gofynion statudol.  
 
 
 
 
 
 
 

- Mae dros 80,000 o bobl yn gweithio mewn gofal cymdeithasol (6% o swyddi 
yng Nghymru) h.y. mwy neu lai’r un maint â gweithlu’r GIG. Mae cysoni o ran  
cyflog ac amodau â’r GIG yn flaenoriaeth oherwydd nid yw lefelau isafswm 
cyflog i lawer o bobl sy’n gweithio mewn gofal cymdeithasol yn iawn gan fod 
gwaith gofal yn waith medrus a heriol. Mae cyflog gwael yn arwain yn unig at 
drosiant uchel a gofal ansefydlog i bobl hŷn. Rydym eisiau cyflenwi iechyd a 
gofal cymdeithasol yn ddi-dor, ond ni all y gwahaniaeth mewn cyflog rhwng 
gweithwyr gofal rheng flaen y GIG a gweithwyr gofal cymdeithasol barhau os 
yw hyn am gael ei gyflawni. 

